
Euskaltzaindiak, laugarren aldiz, an-
tzerki-ekoizpena sustatzeko laguntza ja-
rri du martxan. Dirulaguntza 800 euro-
koa izango da, gehi beste 1.200 euro lana 
2024ko Lautan Hiru jaialdian estreina-
tzen bada. Gidoiak bidaltzeko epea irai-
laren 15ean amaituko da, eta parte har-
tu nahi dutenek lanari buruzko ahalik 
eta informazio gehien bidali beharko dute 
posta elektronikoz: info@euskaltzain-
dia.eus, mezuaren gaian hauxe adiera-
zita: ‘Lautan Hiru antzerki-ekoizpenari 
2024ko laguntza’.  

Hauexek dira bete beharko dituzten 
oinarri edo arauak: antzezlanek, gehie-
nez ere, 30 minutu, eta, gutxienez, 15 
minutuko iraupena izan beharko dute, 
eta testuek euskaraz idatzita egon. Jato-
rrizkoak eta estreinatu gabekoak izatea 
ezinbestekoa da, hau da, ez da beste 
hizkuntza baten itzulpenik edo antzezlan 

luzeago baten moldaketarik onartuko.  
Halaber, ez dira jasoko antzeko beste 

laguntzaren bat jaso duten piezak. Hori 
bai, bakarrizketak ere bidali ahalko dira 
eta lanak areto txikietan antzezteko mo-
dukoak izango dira, hau da, formatu txi-
kikoak eta giza baliabide eta beharrizan 
tekniko gutxi eskatzen dituztenak. Gaia 
eta moldeari dagokionez, libreak izango 
dira. 

Euskaltzaindiaren 
antzerki-ekoizpena 
sustatzeko laguntza 

LABUR-LABUR

PALOMA RODRIGUEZ-MIÑAMBRES 

Garai zailak bizi ditugulako inpresioa he-
daturik dago pandemia agertu zenetik eta 
argitaratzen diren hainbat obratan atze-
man daiteke hark eragindako ezinegona 
eta deserosotasuna. Esaterako, Beatriz Chi-
viteren azken poesia-liburuan. Idazle ho-
nen ibilbidea ezagun dutenentzat ez da 
afera berria 2020an, ‘Mugi/atu’ poema bil-
duman, erakutsi baitzuen kont-
zientzia sozialak garrantzia due-
la bere olerkigintzan. Ezin dai-
teke esan, beraz, ‘bolizko dorrean’ 
gordetzen den autorea denik; ai-
tzitik, bizitza, gorabehera eta za-
lantza guztiez horniturik, zintzo 
jasota suertatzen da poema haue-
tan.  

Liburuak hiru atal ditu (1. 
Hiltzear dagoen planeta baten-
tzako soinu banda; 2. Tximele-
ta hilak nonahi eta 3. Tomateak 
loratu dira Helsinkin), zeinetan 
poeta adi dagoen munduan ja-
zotzen denari. Planetak paira -

tzen dituen gaitzei erreparatzen die: kutsa-
dura, klima aldaketa, merkantilismoa… 
Chivitek luze behatu, hausnartu duena-
ren ahots sendoa adierazten du, heldua-
roan sartzeari lotutako beste gai batzuk 
ere azaleratuz, hala nola,  iraganaren 
zama, amatasuna, maitasunaren haus-
tura, etorkizuna edo ziurgabetasunak 
bizieraz. 

Poema laburrak gailentzen dira, eta 
gutxiagotan dago autoreak maite dituen 
haikuen oihartzuna. Irudi argigarriak ba-
liatzen ditu: etxea (sukaldea, kafeontzia, 
terraza), negua, atzerriko lekuak (Hong-
Kong, Seul, Hackney, Paris) eta elemen-
tu garaikideen aipamenak (spotify, hash-

tag, Brexita). Tonuak, zenbai-
tetan, profetikoa edo salatzekoa 
dirudi: «eta dinosaurioak be-
zalaxe/ etorkizuneko espezien/ 
ipuin eta jostailu/ bilakatu gai-
tezen» (33 or.), «kea hartu / 
bizitza bota» (69 or.). 

Zerbait gaizki doa, dio poe-
tak. Horrela jarraituz gero, gain-
beherari entzungor eginez, 
nora goazen izango litzateke 
galdera. Eraldaketa edo itxa-
ropenerako tokirik ote. Chivitek 
egiten digu berba argiegi agian, 
zurztasun-sentimendua gera-
tzen zaigularik.

Montaignek bere dorreko 
horma batean idatzi 
zuen: ‘Que sais je?’. Go-

goan zuen Sokratesen hau: 
«Bakarrik dakit ezer ez dakida-
la». Aukeran nahiago Montaig-
neren esaldia. Zer dakit nik 
bada? Auskalo. 

Matsuo Bashok, gizadiak 
eman duen poeta eta pentsalari 
handienetako batek, esaten 
zuen bizitza osoan aritu zela 
Zen filosofia azaltzen, baina 
ezin izan zuela ulertu. Seguru 
asko esan nahi zuen –nire in-
terpretazioa da– ez zekiela 
azaltzen Zen zertan zen, poe-
siaren bidez izan ezik. Bashok 
Zen filosofia bizimodu egina 
zuen. Antzeko mezua dakar san 

Agustini egotzitako pasadizoak. 
Baliteke egia ere izatea. Behin 
galdetu zioten ea ba al zekien 
zer zen denbora, eta erantzun 
zuen galdetzen bazitzaion ez 
zekiela azaltzen. Hala ere, den-
borari buruzko teorizaziorik 
ederrenetakoa san Agustinena 
dugu. 

Gauza bera gertatzen zait 
poesiarekin, ez baitakit zer den 
poesia, eta, neurri berean, ezin 
bizi poesiarik gabe, argirik 
gabe ezin bizi naitekeen bezala. 
Askotan, poesiaz hitz egitean, 
poemaren kanpokoaz hitz egi-
ten da, hitzez, formaz, neurriez. 
Baina poesia, musika bezala, 
isiltasunez beteta dago. Esaten 
ez dena esaten dena bezain ga-

rrantzitsua da. Batzuetan, izen-
datu gabeko gauzak esaten 
dira; kanpoan dauden pertso-
nak deitzen ditugu, absentziak 
ekartzen guregana. Gabezia 
poesiari datxekio, hutsa fisikari 
bezala. 

Adierazpenaren aldeko bo-
rroka bizitzaren aldeko borroka 
da; poesiaren arrazoia ere bai 
zentzu handian. René Char 
poetak oso hitz ederrak idatzi 
zituen poesiari buruz, poesiari 
buruz zirela jakiteke: «Infini-
tuak eraso egiten badu ere, ho-
dei batek salbatuko gaitu». Ho-
dei bat, ibai bat, haurtzaroko 
paisaia, itsasoaren ikuspegia 
ditugu salbatzaile. Itsas aingura 
gisa ageri zaizkigu, zatikatzen 

Ezer ez dakigula 
Poesia idaztea agerikoari uko egitea da, lehenik, adierazpen komunari,  
hitzen ordena logikoari

eta desegiten ari den munduan. 
Poesia errealitatearen adie-

razpen gorena da, eta ikus dai-
tekeena, aurrean ageri zaiguna, 
errealitatearen adibide da. Filo-
sofia, ez dezagun ahaztu, 
diskurtsoaren bidez saiatzen 
da egungo galderei erantzuten. 
Poesia ez da hain handinahia, 
galderak erantzunak baino 
maiteagoak ditu, ez da filoso-
fiarekin diskurtsoan lehiatzen. 
Poesian erantzunak ezinezkoak 
dira. Testu filosofiko gisa idatzi 
daitekeena, hobe testu filosofi-
ko gisa idaztea. ‘Rerum Natura’ 
salbuespena da. Nietzsche sal-
buespena da. 

Poesia idaztea agerikoari uko 
egitea da, lehenik, adierazpen 
komunari, hitzen ordena logi-
koari; existentziaren diskurtso 
ohikoari, bigarrenik. Poesiak, 

ordea, ez dio uko egiten 
pentsamenduari, nahiz eta 
pentsamenduak poesiatik ihes 
egin. Duela gutxi irakurri nuen 
haiku bat etorri zait gogora. 
«Antzara basatiak./ Geratzen 
den guztia/ edertasuna da». 
Edertasuna, ordea, ezer ez da, 
bere testuingurutik kanpo. Es-
tetika, garrantzitsua den zer-
baiten zerbitzura ez badago, ez 
diot etikaren zerbitzura, pasio 
antzua da. Hala ere, euskarri 
duen estetikarik gabe, etikak 
ere ez du asko balio. Eta 
emoziorik gabe uste dut ez da-
goela bizitzarik. 

Francisco Sánchezek Fran -
tziako Tolosan ‘Ezer ez dakigu-
la’ izeneko liburua argitaratu 
zuen 1581ean. Hona hango pa-
sarte bat: «Orduan neure bai-
tan giltzapetu nintzen, dena za-
lantzan eta zintzilik bezala ja-
rriz, munduan inork ezer esan 
ez balu bezala, eta gauzak bere 
baitan aztertzen hasi nintzen, 
hori baita zerbait jakiteko 
modu bakarra». 

Poesia antzeko ariketa da, 
barnetik kanporakoa, esan ez 
dena esateko.

ZEOZER GAIZKI 
DOA 

BEATRIZ CHIVITE 
Pamiela. 96 or.  

14 euro

Amildegitik gertu

Patxo Telleria.

SALDUENAK

1 Bichta eder 
Eneko Bidegain. Elkar 
2 Dumitru 
Koldo Izagirre. Erein  

3 Alaska  
Castillo Suarez. Elkar 
4 Miñan 
Amets Arzallus/Ibrahima Balde. Susa

FIKZIOA EZ FIKZIOA
1 Pantailen garaipena 
Iñigo Martinez. Elkar 
2 Axularen gerizapean 
Kepa Altonaga. Pamiela 

3 Moio-gordeteza ezinezkoa da 
Kattalin Miner. Elkar 
4 Euskal herriko 40 emakume 
Batzuk. Beta ediciones

BEGIAK ZORROZTENOstirala 23.04.07 
EL CORREO

TERRITORIOS 11

FELIPE JUARISTI

«Ezin naiz bizi 
poesiarik gabe, argirik 

gabe ezin bizi 
naitekeen bezala»


